
Cuspóirí

Ag deireadh an cheachta seo:
 1. Beidh tuiscint ag na scoláirí ar Chomhaontú Aoine an Chéasta agus ar a   

     thábhachtaí atá sé i stair na hÉireann
 2. Foghlaimeoidh na scoláirí conas anailís a dhéanamh ar fhoinsí príomha  

      — ar dhíospóireachtaí an Oireachtais go sonrach
 3. Déanfaidh na scoláirí a gcuid scileanna smaointeoireachta criticiúla agus      

      díospóireachta a chleachtadh

Acmhainní

l Ríomhairí nó táibléid a bhfuil teacht acu ar an idirlíon. De rogha air sin, féadtar 
sleachta ábhartha a thaispeáint ar an gclár bán nó a thabhairt amach

l Cóipeanna de dhíospóireachtaí ábhartha an Oireachtais 
l Nasc chuig aitheasc an Phríomh-Aire Tony Blair i mí na Samhna 1998 ar  

Theilifís an Oireachtais 
l An Comhchoiste um Fhorfheidhmiú Chomhaontú Aoine an Chéasta 

Tús eolais (10 nóiméad)

l Cuir na scoláirí ar an eolas i dtaobh Chomhaontú Aoine an Chéasta, agus mínigh 
dóibh a thábhachtaí atá sé i stair na hÉireann.

l Fiafraigh de na scoláirí ar chuala siad iomrá riamh ar Chomhaontú Aoine an 
Chéasta. Má chuala, iarr orthu a bhfuil ar eolas acu faoi a nochtadh. Murar chuala, 
tabhairt léargas ginearálta gairid ar an topaic dóibh.

l Mínigh dóibh go mbeidh Comhaontú Aoine an Chéasta á phlé againn inniu ó 
thaobh dhíospóireachtaí an Oireachtais de.

Forbairt (40 nóiméad)

l Roinn an rang ina ghrúpaí. Cuir triúr nó ceathrar i ngach grúpa. Sann sliocht difriúil 
as díospóireachtaí an Oireachtais a bhaineann le Comhaontú Aoine an Chéasta do 
gach grúpa. Is iad na cainteoirí ceannairí Fhianna Fáil, Fhine Gael, Pháirtí an Lucht 
Oibre, Pháirtí an Daonlathais Chlé agus an Chomhaontais Ghlais. 

l Tabhair do gach grúpa cóip den díospóireacht a shanntar dóibh agus iarr orthu 
í a léamh go cúramach. Breac síos nótaí faoi na príomhargóintí a dhéanann an 
cainteoir roghnaithe.

l Tar éis dóthain ama a thabhairt do gach grúpa chun a ndíospóireacht a léamh, 
cuir an rang le chéile arís agus iarr ar gach grúpa achoimre ar na príomhargóintí a 
rinneadh ina ndíospóireacht a chur i láthair. Spreag na scoláirí eile chun ceisteanna 
a chur agus chun a gcuid smaointe féin a chur in iúl i dtaobh na díospóireachta.

l Déan plé ranga ar thábhacht Chomhaontú Aoine an Chéasta agus ar an gcaoi 
a dtugtar léargas sna díospóireachtaí ar chúlra an Chomhaontaithe agus ar an 
idirbheartaíocht ba bhunús leis.

Conclúid (40 nóiméad)

 Cuir na smaointe uile i dtoll a chéile agus bain leas astu chun plé ranga a stiúradh 
ar Chomhaontú Aoine an Chéasta, ar an tionchar atá aige ar shochaí na hÉireann i 
rith an ama agus ar an gcaoi a mbreathnaítear air 25 bliain tar éis a shínithe.

Gníomhaíochtaí Breise

 D’fhéadfadh sé a bheith úsáideach féachaint ar an aitheasc a thug Tony Blair, 
Príomh-Aire na Ríochta Aontaithe, do Chomhshuí den Dáil agus den Seanad i mí 
na Samhna 1998

 Breithníonn an Comhchoiste um Fhorfheidhmiú Chomhaontú Aoine an Chéasta 
nithe a eascraíonn as ról na hÉireann mar shínitheoir ar Chomhaontú Aoine an 
Chéasta agus forbairtí leanúnacha i bhforfheidhmiú an Chomhaontaithe. Lena 
chois sin, beidh a chuid oibre ina hábhar spéise in aon staidéar a dhéanfar ar 
Chomhaontú Aoine an Chéasta 

Sleachta Roghnaithe 

(Tá an Téacs Iomlán ar Fáil ar  https://www.oireachtas.ie/en/debates/debate/dail/1998-04-21/7/)

An Taoiseach (Bertie Ahern)

Tá socrú ar son na síochána i dTuaisceart Éireann á leagan faoi bhráid an Tí 
agam. Is dul chun cinn ollmhór é an Comhaontú polaitiúil a rinne na páirtithe 
rannpháirteacha uile Aoine an Chéasta, an 10 Aibreán, maidir le síocháin 
a dhaingniú agus deireadh a chur le 30 bliain de choimhlint. Is stairiúil an 
Comhaontú de réir bhrí cheart an fhocail. Ní hamháin go ngabhann sé in ionad 
na dtionscnamh a bhí ann roimhe seo, ach tagann sé in ionad reachtaíocht agus 
shocrú 1920 agus 1921 leis. Ina n-áit siúd tá Comhaontú againn atá in ann, den 
chéad uair, tacaíocht a fháil ón dá thraidisiún sa Tuaisceart, agus tacaíocht a fháil 
ó Thuaidh agus ó Dheas araon. Is féidir leis cur leis an gcomhoibriú ar fud na 
n-oileán seo freisin. Tá an Comhaontú seo againn mar gheall ar na blianta fada 
de dhúthracht agus de dhíograis a caitheadh ar son an phróisis síochána, na 
cainteanna lenar bhain trí shnáithe ar cuireadh tús leo in 1991 agus, níos déanaí fós, 
an dúrud cruinnithe a reáchtáil mé sular fhreastail mé ar na cainteanna úd agus 
le linn dom freastal orthu. Tháinig an méid sin uile le chéile in aon Chomhaontú 
amháin.

https://www.oireachtas.ie/ga/oireachtas-tv/oireachtas-tv-productions/oireachtas-tv-documentaries/?page=2&datePeriod=all&resultsPerPage=20
https://www.oireachtas.ie/ga/committees/33/committee-on-the-implementation-of-the-good-friday-agreement/
https://www.oireachtas.ie/en/debates/debate/dail/1998-04-21/7/


33Plean ceachta | Comhaontú Aoine an Chéasta a Phlé trí Dhíospóireachtaí an Oireachtais | www.oireachtas.ie/education

Is é bunús iomlán an tsocraithe go n-aithnímid gurb éigean dúinn maireachtáil le 
chéile ar an oileán seo agus go bhfuil síocháin, seasmhacht agus athmhuintearas 
de dhíth chuige sin. Níl traidisiún amháin ábalta a thoil a bhrú ar an traidisiún eile. 
Tá comhréiteach den riachtanas ar mhaithe le leas agus rathúnas gach duine a 
chinntiú. Leis sin a bhaint amach ní mór dúinn uilig an tslí a mbreathnaímid ar 
rudaí a athrú; a bheith níos caoinfhulangaí agus níos flaithiúla; agus a bheith níos 
tuisceanaí do riachtanais daoine eile. Ní foláir dúinn muinín a chothú san uile 
chearn den phobal. 

John Bruton (Ceannaire Fhine Gael agus Ceannaire an Fhreasúra)

Caithfimid polaitíocht an chomhréitigh a chur in ionad pholaitíocht na méine má 
tá le héirí le Comhaontú Aoine an Chéasta. Tuigeann na páirtithe sa Chomhaontú 
go bhfuil “difríocht shuntasach idir na mianta polaitiúla atá againn i rith an ama, 
ar mianta iad atá chomh fónta lena chéile”. Deir siad go bhfuil sé mar aidhm acu 
“athmhuintearas agus rapprochement” a bhaint amach. Tá na mianta éagsúla sin 
— Éire aontaithe ar thaobh amháin agus ballraíocht iomlán sa Ríocht Aontaithe 
ar an taobh eile — chomh fónta lena chéile, mar a shonraítear sa Chomhaontú. 
Mar sin féin, is téarmaí doréitithe iad a thagann salach ar a chéile. Leagann an 
dá phobal amach cé hiad féin ar bhealaí a thagann salach ar a chéile agus mura 
dtagann athrú air sin, beidh sé deacair an rapprochement eatarthu, atá á lorg 
sa Chomhaontú, a bhaint amach. Tá nós imeachta vótála sa Chomhaontú ina 
n-éilítear ar pháirtithe iad féin a ainmniú mar dhream a thacaíonn le ceann 
amháin de dhá mhian chontrártha. A fhad is a shocraíonn an dá phobal a saol féin 
i dtéarmaí doréitithe, is dóchúil go mbeidh ábhar tarraingteacht i bpobal amháin 
ina ábhar faitís sa phobal eile. Is cinnte gur deacracht é sin ó thaobh chur chun 
cinn an Chomhaontaithe de.

Cuireann sé áthas orm go dtugtar aitheantas follasach sa Bhunreacht don iomad 
féiniúlachtaí dá bhfuil ann. Is é cuspóir an Bhunreachta maidir le haontacht anois 
“na daoine go léir, in éagsúlacht a bhféiniúlachtaí, a aontú”. Tugtar aitheantas 
sa mhéid sin d’fhéiniúlacht na Náisiúnaithe, ar féiniúlacht na hÉireann amháin 
í, agus d’fhéiniúlacht na nAontachtaithe, ar féiniúlacht na Breataine agus na 
hÉireann í. Is foráil réalaíoch fhiúntach bhunreachtúil é sin. Níor chóir go mbeadh 
ábhar neamhréalaíoch i mBunreachtanna. Is réalaíoch an fhoclaíocht úr atá sa 
Bhunreacht.

Ruairí Quinn (Ceannaire Pháirtí an Lucht Oibre)

Is éacht stairiúil é an Comhaontú seo agus rinne daoine go leor oibre ar son 
a chruthaithe le himeacht aimsire. Ós rud é gur ailtire mé, cuirtear tógáil na 
n-ardeaglaisí Gotacha móra san Eoraip i gcuimhne dom. Tionscadail ba ea iad 
a mhair ar feadh na nglúnta agus a ndearnadh mionfhorbairt ar a ndearadh le 
himeacht ama. Níl aon amhras faoi ach gur struchtúr casta é an Comhaontú seo a 
fhreastalaíonn ar mhórán comhpháirteanna, arna leagan síos go cúramach agus 
arna leagan amach go cothrom. Is eintiteas bunúsach é an struchtúr iomlán agus, 

mar sin de, ní féidir codanna áirithe de a cheadú agus droim láimhe a thabhairt do 
chodanna eile de.

Níltear á rá go gcuireann an Comhaontú tús le deireadh na coimhlinte ar an oileán 
seo, ach go gcuireann sé deireadh leis an tús. Caithfidh cuid mhór tacaíocht páirtí 
polaitíochta a bheith ag comhpháirteanna an Chomhaontaithe ina n-iomláine 
agus ní mór don phobal tacú leo ina dhiaidh sin i reifreann agus i bpobalbhreith 
sa dá dhlínse. Is ansin amháin a bheidh tionchar ag na dualgais agus ag na 
hoibleagáidí a ghabhann leis an gComhaontú orainn go léir, ó Thuaidh agus ó 
Dheas, agus ar an dá oileán seo amach ó chósta thiar na hEorpa. Díreoidh mé ar 
na ceisteanna a mbeidh ar thoghthóirí na Poblachta aghaidh a thabhairt orthu 
an 22 Bealtaine. Is éigean dúinn aontú le hábhar na cáipéise seo. Lena chois sin, 
iarrtar ar shaoránaigh na Poblachta glacadh le hathruithe ar théacsanna Airteagail 
2 agus 3 den Bhunreacht. Tríd an méid sin a dhéanamh, agus mar chuid lárnach 
den chomhréiteach stairiúil atá mar shainghné den cháipéis seo, beidh éileamh 
críche ar shláine an oileáin á ghéilleadh ag an bpobal. Is céim mhór é sin agus 
cuireann glacadh na céime sin buaireamh ar mhórán daoine, sa Tuaisceart agus 
sa Deisceart araon.

Proinsias De Rossa (Ceannaire Pháirtí an Daonlathais Chlé)

Níor bhua d’aon pháirtí amháin ar leith é an Comhaontú. Bua ba ea é don chiall, 
don idirphlé agus, níos tábhachtaí fós, don mhórchuid daoine a shantaigh go 
gcuirfí deireadh le timthriall uafásach an fhoréigin a loit Tuaisceart Éireann le fada 
an lá. Comhréiteach a bhí ann, agus is comhréiteach a theastaíonn nuair a bhíonn 
comhaontuithe lena mbaineann cuspóirí atá go hiomlán in aghaidh a chéile le 
cur i gcrích. Rinne gach duine a gcion agus fuair gach duine a gcion. Táim cinnte 
de go bhfuil lucht tacaíochta páirtithe ann a chreideann gur thug a dtaobhsa 
barraíocht suas nó nár thug an taobh eile suas go leor. 
 
Bíonn fíorcheannaireacht pholaitiúil de dhíth ina leithéid de chás. Déanfar 
a fheabhas atá ceannaireacht pholaitiúil na ndaoine sin a bhí páirteach san 
idirbheartaíocht a thomhas anois de réir an chumais agus an rúin atá acu buanna 
an phacáiste a comhaontaíodh a chur ina luí ar a gcuid tacadóirí go gníomhach. 
Ní féidir a bheith débhríoch ná idir dhá chomhairle. 
 
Caithfear an Comhaontú a chur i láthair an phobail mar atá sé i ndáiríre seachas 
é a chur i láthair de réir mian daoine áirithe — daoine arbh fhearr leo dá mbeadh 
rud éigin eile i gceist leis. Ní staighre beo uathoibríoch chuig Éire aontaithe é ná 
ní dhaingníonn sé an tAontas go deo na ndeor. Ní chuireann sé ceachtar den 
dá rogha san áireamh ná ní chuireann sé ceachtar den dá rogha as an áireamh. 
Cruthaíonn sé struchtúir pholaitíochta ar leith d’fhonn freastal ar na deacrachtaí 
polaitíochta leithleacha i dTuaisceart Éireann agus ar dhílseachtaí náisiúnta na 
nAontachtaithe agus na Náisiúnaithe atá ag teacht salach ar a chéile. Níos mó ná 
riamh, tá smacht ag muintir Thuaisceart Éireann ar a bhfuil i ndán dó. Chuir an dá 
Rialtas in iúl go mion soiléir nach ndéanfar aon athrú ar an seasamh bunreachtúil 
gan toiliú an phobail ansin, agus go n-éascóidh siad cibé rogha a dhéanann na 

daoine faoina dtodhchaí. 
 
Is comhréiteach idir an Náisiúnachas agus an tAontachtas — éacht mór ann 
féin an méid sin — é an Comhaontú, agus is comhréiteach é ar thángthas air go 
cúramach.

Trevor Sargent (Ceannaire an Chomhaontais Ghlais)

Is forbairt lena mbaineann fíorthábhacht stairiúil é an Comhaontú. Tá Rialtais 
an dá náisiúnstát a bhfuil críoch Thuaisceart Éireann á conspóid acu, mar aon le 
bunús na bpáirtithe polaitíochta sa réigiún, tar éis teacht ar chomhaontú maidir 
le sraith tograí a sháraíonn fearann cúng an náisiúnachais, cibé acu de chineál 
na Breataine nó na hÉireann. Tá lonnaíocht iarnáisiúnach ag teacht chun cinn 
a bhfuil an-chumas aici agus féadfaidh muintir an Tuaiscirt, Éire trí chéile agus 
gach duine a bhfuil cónaí orthu ar na hoileáin seo leas a bhaint as an gcumas sin. 
Ní hamháin sin ach d’fhéadfadh sí an domhan mór, laistigh den Aontas Eorpach 
agus lasmuigh de, a threorú agus muid ag druidim leis an 21ú haois.. 
 
Agus é sin á dhéanamh, táthar ag súil go bhforbrófaí dinimic éabhlóideach ionas 
gur féidir lorg na seanchoimhlinte, a chuireann na struchtúir dhaonlathacha a 
leagtar amach sa Chomhaontú as a riocht, a ghlanadh le himeacht ama agus gur 
féidir aghaidh a thabhairt ar an gcumas dá bhfuil ann sraith socruithe polaitíochta 
atá iar-nua-aoiseach amach is amach, ina bhfuil smaointe seachas féiniúlacht 
agus críoch mar na smaointe sainiúla um chruthú Stáit, a fhorbairt. 
 
Maidir le gnéithe áirithe den Chomhaontú, lena n-áirítear tograí le haghaidh 
athchóiriú póilíneachta, saoradh príosúnach, tacaíocht d’íospartaigh — cé go 
dtacaím leo siúd atá den tuairim gur chóir go mbeadh an chuid seo níos láidre, 
níos soiléire agus níos éifeachtaí — cearta daonna i gcoitinne, reachtaíocht 
chomhionannais agus na Gaeilge, má táthar flaithiúil agus cruthaitheach nuair 
a chuirfear i bhfeidhm iad, is cinnte go cuirfidh siad go mór leis na deiseanna a 
chuirtear i láthair. 


